
Pojam i nastanak 
 
Populizam (v. lat.: populus = narod), označava „narodu blisku“ politiku, koja za postizanje svojih 
ciljeva, emotivno instrumentalizuje narodne strahove, nezadovoljstva, aktuelne i trenutne konflikte, 
apelira i propagira na instikte i jednostavna rješenja, gdje su etička odgovornost i aspekti praktičnog 
provođenja daleko udaljeni od sfere realno i izvedivo mogućeg. 
 
Pojam „populizam“ uzimaju prvo sociolozi krajem 19. stoljeća, kojim opisuju pokret farmera u SAD, koji 
negoduju i počinju da se bore protiv koncentracije ogromnog kapitala i moći u Njujorku, a za politiku su 
uvođenja jeftinijih kredita, uvođenja srebrenog novca, demokratije referenduma, poljoprivrednih 
društava, a u uskoj vezi sa tim, 1892. godine, osnivaju „People's Party“. Cjelokupni proces i ideje istih, 
doživljava napad od strane same Demokratska stranke, a epilog i djelovanje njihovih zahtjeva pokazuje i 
tekst objavljen u „New Deal“. 
 
Populizam je tako nastao, kao reakcija na korupciju i dominaciju kapitalističkih oligarhija. 
 
Populizam, kao pojam se često upotrebljava i za „Tirane grčke antike“, agitaciju monaha iz Srednjeg 
stoljeća (Dominikanaca, Kapucinera), kao i za neke pojmove ranog „Novog vremena“. 
 
Kao primjer desnih, ekstremnih, populističkih partija, uzimaju se nekad FPÖ, (Freiheitliche Partei 
Österreichs), danas BZÖ u Austriji, SVP (Schweizerische Volkspartei) u Švicarskoj, FN (Front national) 
u Francuskoj, belgijska Vlaams Belang, (nekada: Vlaams Blok), italijanska Lega Nord i Alleanza 
Nazionale, u Mađarskoj, Magyar Igazság és Élet Pártja , u Danskoj, Dansk Folkeparti, u Holandiji, Lijst 
Pim Fortuyn, u Portugalu, Partido Popular, u Velikoj Britaniji, engleska Britanska nacionalna partija 
(BNP),  u Norveškoj, Fremskrittspartiet, u SAD-u, (Populist Party ili tzv. People's Party), itd. 
 
Populizam se prebacuje i masovnim medijima, u SAD televizijskoj kući - Fox News, u Engleskoj - The 
Sun, u Njemačkoj - Bild, u Austriji - Kronen Zeitung itd. 
 
Populističkim pokretom 1970-tih godina, nazivani su neki od pokreta mira, ekološki pokret, pokret žena, 
pokušavajući ih na taj način ocrniti i prikazati anti-demokratskim i nazadnim. Populistička kretanja 
izrastaju u fazama brzih društvenih kretanja i preobraženja, a svoje djelovanje često vezuju za kult jedne 
karizmatične ličnosti. Često se kriju iza naziva „narodni“, a politiku rasizma i rase, zamijenjuju 
nazivom „zaštite kulturnog i nacionalnog identiteta.“ 
 
 



 
Populizam je ideologija mase 
 
Kao populizam često bivaju označene određene mobilizirajuće i dogovorno-siguronosne strategije 
političke elite, kao i pojedinih rukovodećih ličnosti, koje su kao politički etablišment društva, u 
mogućnosti, da određuju državnu politiku, kao i sociološko kulturni poredak. Karizmatske ličnosti koje 
iskazuju lidersku poziciju, alfa-vodstva i oni, koji imaju velike šanse na podršku šireg društvenog sloja, 
koji skoro da omogućava, zagarantovani uspjeh ekstremnim, desnim populističkim strankama i partijama. 
Takve osobe, odlučujući su faktor za ekstremne, desno orijentirane populističke stranke, zasnovane na 
principu krutog centralizovano izgrađenog vodstva, politički ih podržavaju, često predvode i finansiraju. 
 
Mnogi politički naučnici populizam označavaju, ne kao jednu političku formu, čak kao strategiju, koja 
kratkoročno, emocionalno pokušava da mobilizuje veliki broj glasova uz često nerealna, ali popularna 
obećanja iz čega za iste, više proizilazi pogodniji naziv za naučnike i prihvatljiviji, kao definicija kojom 
se definiše  - oportunizam. Za mnoge druge pak, taj izraz znači i nešto sasvim drugo. 
 
Populizam kao ideologija, više pseudoideologija, izgrađen je više na vrijednostima koje mu služe kao 
instrument dolaska na vlast. Populizam zapravo govori ono, što mase želi da čuju, čime definitivno 
postaje ideologija mase. 
 
Populizmu nije cilj kratkoročna era popularnosti, već težnja, da se etablira i ostane u politici trajno, na 
kursu i liniji konflikta. Da zamijeni demokratiju, koja je od forme političkog života antičke Grčke 
prerasla danas u moderan oblik i načina života. Na putu svog uspona na vlast, populisti pretvaraju 
demokratiju u njenu vlastitu suprotnost. 
 
Glavne odlike ideologije i populističke politike, desnih populističkih partija, sa čime se slaže veliki broj 
naučnika, su mržnja prema strancima, nacionalizam i neprihvatanje principa jednakosti.  
 
Uz pomoć medijskih kampanja, koristeći se vješto legalnim instrumentima i polugama društva, u narodu 
se potiču strahovi, pozivi i ponude na jednostavna rješenja za društveno kompleksne stvari, koje se često 
tiču, čak i dalje budućnosti cijele zajednice.  
 
Kao glavni moment instrumentalizacije, u provođenju svoje populističke politike i svojih populističkih 
ciljeva, posebno mjesto zauzima „narodno glasanje“. Zahvaljujući sve kvalitetnijoj organizaciji stranaka, 
sve većim raspoloživim finansijskim resursima, unutrašnjim zajedništvom, profesionalizaciji, populističke 
stranke postižu, za razliku od podijeljenih stranka, sve impozantnije rezultate visoke nacionalne kohezije. 
Ciljna grupa populizma - često i po pravilu, slojevi su društva, koji se u postojećem političkom i 
ekonomskom sistemu osjećaju zapostavljeni. Populisti naglašavaju, da je prema istima, u stvorenim 
političko-ekonomskim odnosima, načinjena nepravda, iz koje proizilazi jak osjećaj zapostavljenosti. Za 
njih narod i dalje ostaje samo masa, kategorija - uz pomoć koje se samo dolazi na vlast. 
 
Politički protivnici bivaju napadnuti i kritikovani sa dobro, za te prilike pripremljenim zvučnim nazivima 
i izrazima, manipulativno i instrumentalizovano koristeći tako široke slojeve vlastitog naroda za svoje 
svrhe i ciljeve. Populistički političari, često i po pravilu prepoznaju se, skoro precizno, naglašavajućom 
„blizinom sa narodom“, za razliku i način, kako to rade i čine etablirani političari. 
 
Po dolasku na vlast, kao po pravilu, na njihovom udaru stoje prvo sudstvo i javni mediji, poslije čijeg 
„stavljanja pod kontrolu“ može da otpočne nesmetana raspodjela upliva vlasti, političkog, ali i drugog 
plijena. 
 
 
Populizam je postao  
 
Pogrešno je mišljenje, da je populizam kolijevka samo nekih evropskih zemalja. Populističkih stranaka 
ima na svim kontinentima. U SAD se čak očekuje, od kanditata za politička mjesta na nacionalnom nivou, 
da se sa populističkim pozicijama profiliraju u političkoj borbi „protiv Vašingtona“. 



 
Populizam se izražava na više načina i u više oblika, a neki od socioloških naučnika, nazivaju ga od 
„Tehnike vladanja“, do „Metode kako se dolazi na vlast“, pa i svojevrsnog miješanja formi moći sa 
demokratskim ciljevima. U svakom slučaju, zadnjih godina, trend populističkih stranaka je sve izraženiji 
u provođenju provokativnih kampanja u kojima se često kao imperativ, izabire jedna tema. Jednom je to 
nafta, drugi put, često najdraža tema, politika naseljavanja i doseljavanja, (migracijska politika), politika 
azilanata, (izbjeglica), tema terorizma, nacionalne sigurnosti, političkih afera, vjere - posebno islama itd. 
 
Primjer Švicarske narodne partije (SVP), koja je sa svojom populističkom politikom prisutna na političkoj 
sceni izabiranjem tema, u kojima centralnu ulogu ima migracijska politika. SVP ne stavlja migraciju u 
centar svojih aktivnost, i ne prestavlja migraciju kao problem, već počinje uvijek sa naglašavanjem 
kulturnih razlika između domaćeg stanovništva i grupa koje migriraju. Na primjer, kao što je integracija i 
naseljavanje muslimanki i muslimana. „Sa tim SVP ciljano vodi politiku, koja pomenute doseljeničke 
grupe, „strane domaćoj kulturi“ ne prihvata i odbija, te stavlja van okvira koji se kose sa najvećom 
zagarantovanom zakonskom regulativom zemlje, a koje se tiču prava i sloboda, da su svi ljudi jednaki, 
slobodni i isti, bez obzira na razlike po boji kože, vjeri, slobodni, da iskazuju pripadnost i provođenje 
religije kojoj pripadaju. Populističko (pro)vođenja politike prema određenim doseljenicima i grupama, po 
bilo kom osnovu, u svom temelju, osuđeno je na neuspjeće, kao i nomogućnost, da se provede aktivna 
politika integracije, u odnosu, na nivo i bazu provođenja iste takve populističke politike, kojom se 
integracija u društvo, strancima prezentira, nametanjem - kao asimilacija. U svakom slučaju, poslije 
posljednjih političkih dešavanja u samom vrhu zemlje, kojom je u Švicarskoj i demokratska narodna 
većina pokazala, da ne može uvijek onako, kako to SVP želi i hoće, populističkim strankama ostaju i 
dalje kao najjači potencijal pritiska na direktnu demokratiju „osjetljiva pitanja stranaca, doseljenika i 
izbjeglica“. 
 
Čak i vladajući stranački političari ne zaziru, da se posluže populističkim metodama, ako se zna da se  
jedino kroz borbu dviju protivničkih strana, postiže idealna politička sredina, koja biva, a to pokazuje 
nova politička ekonomija i mnogi medijski izborni modeli, najbolje prihvaćena od najvećeg broja birača. 
 
Na kraju, u zadnjih desetak godina u zapadnoevropskim zemljama, u kojima su demokratske snage 
trenutno na vlasti, ekstremne, desne, populističke stranke su u vidnom porastu i bivaju sve jače. Ono za 
čim naučnici teže, javne su studije i analize utjecaja ekstremnih, populističkih snaga, stranaka, partija, 
pokreta, grupa i pojedinaca i njihov utjecaj na društveno-politička kretanja zadnjih trideset godina i to je 
upravo ono, što nedostaje. Gdje zakaže moć demokratije, moć populizma (i drugih izama), nije daleko. 
 
Sedam tipova populizma 
 
Današnji svijet je suočen i poznaje sedam tipova populizma: seljački pokreti, agrarni socijalizam 
intelektualaca, radikalizam zakupaca, populistička demokratija, populistička diktatura, reakcionarni 
populizam i populizam političara. 

